Тарауих намазы

Аса Мейірімді, ерекше Рахымды Аллаһтың атымен!

 «Тарауих» сөзінің анықтамасы
 «Тарауих» - «таруиха» сөзінің көпше түрі. Осылай деп рамазан айының түндерінде оқылатын түнгі нәпіл намаздар аталған. «Тарауих» намазының атауы «демалу» деген мағынаны білдіретін арабтың «рохатун» сөзінен шыққан. Оның бұлай аталуының себебі ізгі сәлафтар бұл намазды өте ұзақ оқып, әр екі немесе төрт ракағат сайын демалуға отырғандарында. Қз.: “Фатхуль-Бари” 4/294, “Раддул-мухтар” 1/474. 
Шейх `Убайдуллаһ әл-Мубаракфури былай деп жазған: «Тарауих та, Қияму-рамадан да (Рамазанның түндерінде оқылатын намаз), Қиямуль-ләйл де (түнгі қосымша намаздар да), тәһажжуд та – бұлардың барлығы бір намаздың атаулары болып табылатынын біл. Әрі рамазандағы таһажжуд – бұл сол тарауих. Өйткені Пайғамбарымыздың (оған Аллаһтың игілігі мен сәлемі болсын) рамазанда бірі тарауих, ал екіншісі таһажжуд деп аталатын екі намаз оқығаны бір де бір сенімді хадисте де, тіпті әлсіз хадисте де жетпеген. Әрі рамазаннан басқа күндері жасалатын таһажжуд – бұл рамазанда тарауих деп аталатын намаз». Қз.: “Мир’әтул-мафәтих” 2/224.
Тарауихтың артықшылығы
Абу Хурайра былай деген: «Аллаһтың Елшісі (оған Аллаһтың игілігі мен сәлемі болсын) рамазанда адамдарды қосымша түнгі намаздарды орындауға ынталандырған, бірақ оны үзілді-кесілді бұйырған жоқ. Ол: “Рамазанның түндерінде иманмен және Аллаһтың сауабына деген үмітпен намаздырын оқыған адамның алдынғы күнәлары кешіріледі”». әл-Бухари 37, Муслим 759.

`Абдуллаһ ибн `Убайдуллаһ былай айтатын: «Рамазан айы келгенде  `Умар ибн әл-Хаттаб былай дейтін: “Расында, Аллаһ сендерге бұл айда ораза тұтуды парыз етті, бірақ түнгі намаздарды парыз етпеді. Алайда шын мәніне келсек, (рамазандағы) бұл намаздар Аллаһ Тағала хабарлаған қосымша амалдардың ең абзалы болып табылады! Ал кім оларды оқығысы келмесе, өз төсегінде жата берсін. Сондай-ақ әрбірің: «Егер пәленше ораза тұтса, мен де тұтамын, егер түгенше түнгі намаздарды оқыса, мен де оқимын», - деп айтудан аулақ болсын. Сондықтан, кім ораза тұтса немесе түнгі намаздарды орындаса, оны тек Аллаһ үшін істесін!“». ‘Абдур-Раззақ 7748, Ибн Аби Шайба 8873. Иснады сенімді.

Имам ән-Науауи: «Тарауих намазы парыз емес, қалаулы (мустахаб) іс болып табылатынына үммет бірауыздан келіскен», - деді. Қз.: “Шарх «Сахих» Муслим” 5/379.

Кұптанды (`иша) тарауих оқып тұрған имамның артында ұйып оқу

Егер адам құптан (`иша) намазын әлі оқымаған болса, бірақ мешітке келгенде иманның тарауих намазын оқып жатқанын көрсе, онда оған құптан намазына ниет етіп, имамның артына ұйып тұруына болады. Себебі Сүннетте парыз намазына ниет етіп, нәпіл намазы оқып жатқан адамның артынан ұйып тұру жағдайлары бекітілген. Бұған Му`аз ибн Жәбалдің кең танымал оқиғасын келтірсек болады. Ол Пайғамбарымызбен (оған Аллаһтың игілігі мен сәлемі болсын) `иша намазын оқып алып, сосын ауылына барып, оны күтіп отырған адамдарға имам болып тұрады. Әрине, Му`аз құптан намазын екінші рет қайталап оқымады, себебі бұл тыйым салынған. Ол қосымша (нәпіл) намазына ниет еткен, ал жамағат парызға ниет еткен еді. 
Әйелдер Тарауихқа қатыса алады ма?
Әйелдерге тарауих намазына қатысуға рұқсат етіледі. Оған қоса, егер мүмкіншілік болса, оларға бөлек имам тағайындалады. «`Умар адамдарды рамазанның түндерінде намазға жинағанда, ерлерге имам етіп Убай ибн Ка`бты, ал әйелдерге Суләйман ибн Абу Хасманы қойғаны» сенімді хабарда келген. Әл-Байһақи 2/494.

Сондай-ақ Арфажа әс-Сәқафи былай деп айтатын: «`Али ибн Аби Талиб Рамазанда түнгі намаздарды оқуға әмір еткен кезде, ерлерге бір имам және әйелдерге бір имам тағайындайтын. Әрі мен әйелдерге имам болғанмын». Ибн Наср “Қияму-л-ләйл” 93.

Алайда егер мұндай мүмкіншілік болмаса, онда намазды әйелдерге де, ерлерге де бір имамның артында тұрып-ақ оқыса болады. Бірақ олар ерлермен араласпай, бөлек жерде тұрулары керек.   

Әйелдер қалаған қосымша намазын мешітте оқи алады, алайда олардың үйлерінде оқыған намаздары жақсырақ болып табылады. Себебі Пайғамбар (оған Аллаһтың игілігі мен сәлемі болсын) былай деген: «Әйелдеріңе мешітке баруға тыйым салмаңдар, алайда олардың үйлерінде оқыған намаздары олар үшін жақсырақ!» Абу Дәуд 567. Шейх әл-Әлбани хадистің сенімділігін растаған.
Тарауих намазы ракағаттарының саны
Ғалымдар арасында бұл мәселеде үлкен келіспеушіліктер бар. Олардың ішіндегі мына үш пікір ең негізгілері болып табылады:

1) Тарауих намазы ракағаттарының саны - 11;
2) Тарауих намазы ракағаттарының саны – 20;
3) Тарауих намазы ракағаттарының саны – шектелмеген.
Соңғы, яғни «тарауих намазы ракағаттарының саны шектелмеген» деген пікір ең күштірегі болып табылады. Бұл пікірді ұстанатын ғалымдар түнгі намаздарды шектелмеген ракағаттар санымен оқудың рұқсат етілгендігі туралы дәлелдер көп екенін, әрі сәләфтардан (ізгі алдынғы буын өкілдері) кім болсын бұған тыйым салғаны немесе бұдан қайтарғаны белгілі емес екенін айтқан. Бұған қоса, бұл пікірдің жақтаушылары, осы мәселеде ғалымдардың бірауыз келіскені (ижма`) бар екенін мәлімдеген. 

Бұл пікірдің жақтаушылары дәлел ретінде, қосымша намаздарды көбірек оқу керектігі жайында айтылған хадистерді келтіреді. Мысалы, олар Раби`а ибн Ка`баның  Пайғамбарымызға (оған Аллаһтың игілігі мен сәлемі болсын), онымен бірге Жәннатта болғысы келетінін хабарлаған, ал Аллаһтың Елшісі (оған Аллаһтың игілігі мен сәлемі болсын) оған: «Маған осыда көптеген сәжделерің (яғни намаздарың) арқылы көмектес», - деп жауап берген хадисін келтіреді. Муслим 2/53.

Сондай-ақ Абу Зур`аның хадисінде Аллаһтың Елшісі (оған Аллаһтың игілігі мен сәлемі болсын) былай дейді: «Намаз – бұл ең жақсы амал, әрі кім қаласа - оны көбейтсін, ал кім қаласа – азайтсын!» Ахмад 5/178, Ибн Хиббан 361, әл-Хаким 2/652. Имам Ибн Хиббан және имам әш-Шаукани хадистің сенімділігін растаған.

Пайғамбарымыз (оған Аллаһтың игілігі мен сәлемі болсын) былай деді: «Үтір намазын мағриб намазына ұқсатып үш ракағат оқымаңдар. Бірақ үтірді бес, жеті, тоғыз, он бір немесе одан көбірек ракағат етіп оқыңдар!» әл-Бәйһақи 4594, Ибн Хиббан 2729, әл-Хаким 1/403. Хадис сахих. Қз.: “Китаб әл-уитр” 54, “И’ләмуль-мууаққи’ин” 2/373, “әл-Бадр әл-мунир” 4/302, “Тахқиқ Нәйлюль-әутар” 5/123.
Бірде Курайб Ибн `Аббасқа Му`ауияның `иша намазын оқып, үтірді бір ракағат етіп, әрі одан көбейтпегені жайлы хабарлады. Сонда Ибн `Аббас былай деді: «Әй, балам, ол дұрыс істеді! Біздің арамызда Му`ауиядан артық білетін адам жоқ. Үтірді бір ракағат етіп те, бес, жеті ракағат етіп те және одан да көп ракағат етіп оқыса болады. Үтірді қанша қаласаң, сонша оқи аласың!» ‘Абдур-Раззақ 4641, әл-Байһақи 4572. Иснады сахих, әрі бұл хабардың негізі  әл-Бухариде келтірілген 3784.
Пайғабарымыз (оған Аллаһтың игілігі мен сәлемі болсын) тағы да былай деген: «Расында, Аллаһ үшін ең сүйікті намаз – бұл Дәут пайғамбардың намазы. Ол түннің жартысын ұйықтап, оның үштен бірінде намаз оқып, алтыдан бір бөлігінде ұйықтаған» әл-Бухари 3238, Муслим 1159.
Бұл хадисте Аллаһтың Елшісі (оған Аллаһтың игілігі мен сәлемі болсын) адамдарды түнгі намазға ынталандырады. Бірақ оның ракағаттарының саны шектелгендігі туралы бірде-бір сөз айтпайды. Егер де түнгі намаздарды он бір ракағаттан артық оқу тыйым салынғанда, онда Пайғамбар (оған Аллаһтың игілігі мен сәлемі болсын) ол жайында хабарламай кеткенін елестету мүмкін емес.
Сондай-ақ Аллаһтың Елшісі (оған Аллаһтың игілігі мен сәлемі болсын) бір күні былай деді: «Шынында, `Абдуллаһ (Ибн `Умар) ізгі адам, бірақ егер ол түнгі намаздарды көбірек оқыса еді!». Осы хадисті жеткізген әз-Зуһри: «Осыдан кейін `Абдуллаһ түнгі намаздарды көп оқитын болған», - деп айтты. Әл-Бухари 7030.

Ал Ибн `Умардың өзі былай деген: «Мен намазды сахабалар оқығандай оқимын! Әрі мен күннің шығып жатқан әрі батып жатқан кездерден басқа уақытта, түнгі және күндізгі намаздарды қалағанынша оқуды ешкімге тыйым салмаймын». Әл-Бухари 589.

`Амр ибн `Абаса былай деген: «Бір күні мен Пайғамбардан (оған Аллаһтың игілігі мен сәлемі болсын): “Түннің қай бөлігінде (оқыған) намаз жақсырақ қабыл болады?”, - деп сұрадым. Ол былай жауап қатты: “Түннің соңғы бөлігінде (жеті қараңғы түнде)! Намазды таң атқанша, қанша қаласаң – сонша оқы. Расында намаздың куәгері (періштесі) бар әрі ол жазылады...”» Абу Дауд 1277, Ибн Мәжаһ 1251, Ибн Хузайма 260, әл-Хаким 584. Хадистің сенімділігін имам әш-Шаукани “Нәйлюль-әутарда” және шейх әл-Әлбани “Сахих «Сунан» Ибн Мәжаһта” растаған.
Осы хадисте де түнгі намаздың ракағат саны шектелмегеніне күшті дәлел бар!

Ракағаттар саны шектелгені жайында айтылмаған осыншама хабарларда Пайғамбарымыз (оған Аллаһтың игілігі мен сәлемі болсын) күндердің бір күнінде біреу келіп, `Айшадан түнгі намаздың ракағаттар санын сұрайды деп үміт етіп, оны он бір ракағаттан астам оқуға болмайды деп ескертпей кеткенін елестету өте қиын.
Ал енді `Айшаның: «Пайғамбар (оған Аллаһтың игілігі мен сәлемі болсын) Рамазанда да, басқа уақыттары да түнгі намазын он бір ракағаттан артық оқымаған», - деген сөздеріне келер болсақ, онда бұл Аллаһтың Елшісінің (оған Аллаһтың иігілігі мен сәлемі болсын) өзіне таңдаған ракағаттар саны болып табылады. 

Сөйткен күнде де, бұл оның намаздарының тұрақты саны емес еді. Ол көбінесе он бір ракағат оқыған, алайда кейбір кездерде одан да көп ракағаттар санын орындаған. Бұл туралы Ибн `Аббас: «Пайғамбар (оған Аллаһтың игілігі мен сәлемі болсын) кейде  бір түн ішінде он үш ракағат намаз оқыған», - деп айтқанындай. Әл-Бухари 698, әт-Тирмизи 442.
Ибн `Аббас тағы да былай деген: «Пайғамбар (оған Аллаһтың игілігі мен сәлемі болсын) түнгі намазын (`иша) оқып, (үйге) қайтқан соң төрт ракағат оқыды. Сосын ол ұйқыдан тұрған соң ракағаттар саны сегізге жетпейінше екі ракағаттан (бөліп) намаз оқыды. Сосын арасында (ташаһһудқа) отырмай, бес ракағат үтір намазын оқыды» Абу Дауд 1357, 1358. Шейх әл-Әлбани хадистің сенімділігін растаған.
Ал енді Пайғамбарымыздың (оған Аллаһтың игілігі мен сәлемі болсын) түнгі намазының ракағат санын есептеп көрейік: үйге қайтқанда төрт ракағат, оған сегіз ракағат қосамыз, тағы да бес ракағат қосамыз, барлығы – он жеті ракағат болады!
Бұның өзі «түнгі намаз он бір ракағатпен шектеледі» деген пікірді теріске шығарады. Сондықтан осы біздің айтып жатқан пікір күштірек болып табылады, әрі оны көптеген ғалымдар, ал олардың ішінде тіпті сахабалар ұстанған. 
Бұдан қалса, кейбір имамдар бұл туралы ғалымдардың бірауызды келісімін (ижма`) жеткізген. 

Хафиз ибн `Абдул-Барр былай деген: «Түнгі намазында ешқандай шектеу әрі нақтылау жоқ және ол қосымша намаз екеніне ғалымдар бірауызды келіскен. Әрі кім қаласа - қиямды (Құран оқумен намазда тұруды) ұзартсын да, ракағат сандарын қысқартсын, ал кім қаласа - сәжде мен ракағаттар санын арттырсын!» Қз.: “әл-Истизкәр” 5/244.

Қади `Ийяд былай деп айтқан: «Түнгі намаздың көбейтуге де болмайтын, кемтуге де болмайтын шектелурі жоқ екеніне ғалымдар бірауызды келіскен. Түнгі намаз оны көбейткен сайын, сауабы да көбейе беретін игі істерге жатады. Ал келіспеушік туралы айтар болсақ,  онда ол Пайғамбар (оған Аллаһтың игілігі мен сәлемі болсын) түнгі намазын оқыған кезінде өзі үшін нені таңдап алғаны жөнінде болған». Қз.: “Шарх «Сахих» Муслим” 6/19.
Хафиз әл-‘Ирақи: «Түнгі намаздың шектеуі жоқ екеніне ғалымдар бірауыздан келіскен!», - деген. Қз.: “Тарх әт-тасриб” 3/50. 

Аллаһ жақсырақ біледі!
Дереккөзі: www.toislam.ws сайты, «Молитва Таравих» кітапшасы
